
99

Veddo che ti ti ê giusto quanto ardio,

Dandoghe a man ni atto d’amicizia

Rispondeiva ô cacico intenerio;

Che se foise arrivôu a mæ notizia

Che ne-i cappi spagnolli foise unio

Comme in ti l'ardimento co-a giustizia,

Allôa mi di colpevoli ô castigo

L’aviæ çercôu da fræ non da nemigo.

Tanto noî, comme i vostri, emmo di torti;

Ma ô convegnîne e ô confessâlo sccetto

No pêuan rende ciù a vitta a-i nostri morti:

Ma in avvegnî in compenso te prometto

Quell’aggiûtto che i forti aman da-i forti,

E uña franca amicizia!... E mi l'aççetto,

Rispondeiva ô Spagnollo a-ô bravo Indian

E se strenzeivan nêuvamente a man.

E confermavan ûn amô sincero

Con ûn regallo in sce l’idea de quello,

Che se favan fra lô i eroi d’Omero

Tanto gentili quanto bravi in duello:

Caonabbo ô dava all’Europeo guerriero

O so tamacco, ch’ô l’aveiva un bello

Manego tutt’inciso a recametti

Tracciæ mezi a zigzag, mezi a quadretti.

L’Europeo a so spâ co-a so tracolla

Marcâ a arabeschi ô regallò a-ô selvaggio:

L’ëa a lamma de tempia ottima spagnolla,

Ne-a punta un stilo, e a l’ëa un razô ne ô taggio,

E a se poiva cegâ comme uña molla;

Con tâ destressa lê, con tâ vantaggio

O a dêuviava ne-a guæra contro i moi,

Che a i affettâ va comme ravacoi.

